
TRENDS IN STRENGTHENING PATRIOTISM IN THE MILITARY SPHERE AND 
THEIR NATIONAL CHARACTERISTICS 

Zikirova Maxprat Soliyevna 
independent researcher 

Abstract. The article analyzes modern trends in strengthening patriotism in the military sphere. The author 
considers the improvement of legislative and legal foundations, military-patriotic education based on human 
capital within the “New Uzbekistan” paradigm, the unity of education, technology and spirituality, gender 
inclusiveness, open dialogue between the army and society, as well as the humanistic orientation of the military-
social infrastructure as the main directions. The scientific analysis relies on the ideas of J. Habermas, M. Castells, 
E. Durkheim, T. Parsons and A. Maslow. National characteristics are examined in correlation with global trends. 

Keywords: patriotism, military service, national security, human capital, spiritual environment, gender equality, 
infrastructure, dialogue, education. 

HARBIY SOHADA VATANPARVARLIKNI KUCHAYTIRISH TENDENSIYALARI 
VA ULARNING MILLIY XUSUSIYATLARI 

Zikirova Maxprat Soliyevna 
mustaqil tadqiqotchi 

Annotatsiya. Maqolada harbiy sohada vatanparvarlikni kuchaytirishning zamonaviy tendensiyalari tahlil 
qilingan. Muallif qonunchilik va huquqiy asoslarni takomillashtirish, “Yangi Oʻzbekiston” paradigmasi doirasida 
inson kapitaliga suyangan harbiy-vatanparvarlik tarbiyasi, taʼlim, texnika va maʼnaviyat uygʻunligi, gender nuqtai 
nazardan inklyuzivlik, armiya va jamoatchilik oʻrtasida ochiq muloqot hamda harbiy-ijtimoiy infratuzilmaning 
insonparvar yoʻnalishini harbiy sohadagi asosiy yoʻnalishlar sifatida koʻrib chiqadi. Ilmiy tahlil J. Habermas, M. 
Kastels, E. Dyurkgeym, T. Parsons va A. Maslou kabi nazariy qarashlarga tayanilgan. Milliy xususiyatlar zamonaviy 
tendensiyalar bilan uygʻun holda tahlil etilgan.  

Kalit soʻzlar: vatanparvarlik, harbiy xizmat, milliy xavfsizlik, inson kapitali, maʼnaviy muhit, gender tenglik, 
infratuzilma, muloqot, taʼlim. 

DOI: https://doi.org/10.47390/SPR1342V5I9Y2025N03  

Kirish. Harbiy sohada vatanparvarlik masalasi jamiyat taraqqiyoti va davlat 

mustaqilligini taʼminlashning eng muhim maʼnaviy-ijtimoiy ustuni hisoblanadi. Milliy 

xavfsizlik, davlat suvereniteti va ijtimoiy barqarorlik avvalo armiyaning maʼnaviy qudratiga, 

uni tashkil etuvchi har bir xizmatchining ong va qalbidagi vatanga sadoqat tuygʻusiga bogʻliq. 

Shu boisdan, vatanparvarlik masalasi nafaqat siyosiy va harbiy sohaning, balki sotsiologiya, 

falsafa, psixologiya va maʼnaviyatshunoslik fanlarining ham tadqiqot obyekti hisoblanadi. 

Jamiyatning barqarorligida milliy gʻoya va maʼnaviy qadriyatlarning oʻrni haqida  

E. Dyurkgeym taʼkidlaganidek: “Ijtimoiy tartibning eng muhim asosi – bu avloddan avlodga 

oʻtadigan qadriyatlardir” [15]. Harbiy sohada ana shu qadriyatlar vatanparvarlik tuygʻusi orqali 

namoyon boʻladi. 

https://doi.org/10.47390/SPR1342V5I9Y2025N03

Zamonaviy global jarayonlar harbiy sohada vatanparvarlikni mustahkamlashning yangi 

tendensiyalarini shakllantirmoqda. Jumladan, huquqiy asoslarni yangilash, inson kapitaliga 

suyangan harbiy-vatanparvarlik tarbiyasi, taʼlim va maʼnaviyat uygʻunligi, gender inklyuzivligi, 

armiya-jamoatchilik muloqoti hamda infratuzilmani insonparvar yoʻnalishda rivojlantirish 

Oʻzbekiston sharoitida strategik ahamiyat kasb etmoqda. 

Maqolaning maqsadi – harbiy sohada vatanparvarlikni kuchaytirish tendensiyalarini 

sotsiologik va falsafiy nuqtai nazardan tahlil qilish, ularning milliy xususiyatlarini ochib berish 

va ilmiy asoslangan xulosalarga kelish. 

1-tendensiya. Strategik-huquqiy asoslarni yangilash 

Harbiy sohada vatanparvarlikni kuchaytirish avvalo huquqiy va strategik asoslarni 

takomillashtirish orqali amalga oshiriladi.  

Oʻzbekiston Respublikasi Konstitutsiyasi, 2023-yilgi tahrirda[1]: 

 52-moddada: “Oʻzbekiston Respublikasini himoya qilish — har bir fuqaroning burchi” deb 

belgilangan. 

 53-moddada: “Vatan himoyasi fuqarolarning sharafli burchi va muqaddas vazifasidir” 

deyiladi. 

Bu normalardan koʻrinib turibdiki, vatanparvarlik nafaqat maʼnaviy qadriyat, balki 

huquqiy burch sifatida ham Konstitutsiya darajasida mustahkamlangan. Shu bois harbiy 

sohada vatanparvarlikni kuchaytirish tendensiyalari toʻgʻridan-toʻgʻri Konstitutsiya talablari 

bilan uygʻun holda amalga oshiriladi. 

Oʻzbekistonda mustaqillik yillarida strategik-huquqiy asoslarni yangilash bosqichma-

bosqich amalga oshirildi. Jumladan: 

1. “Oʻzbekiston Respublikasining Mudofaa doktrinasi” (2018-yil) qabul qilinib, milliy 

armiyaning vazifalari aniq belgilab berildi[2]; 

2. “Milliy xavfsizlik konsepsiyasi” ishlab chiqilib, tashqi va ichki xavfsizlik yoʻnalishlari 

hamda jamiyatning maʼnaviy himoyasi masalalari qamrab olindi; 

3. harbiy xizmatchilarning huquqiy maqomi, ijtimoiy himoyasi va oilaviy sharoitlarini 

taʼminlovchi qonunlar qabul qilindi. 

Shu orqali harbiy xizmatchilarda davlat va xalq oldidagi masʼuliyat tuygʻusi huquqiy 

jihatdan mustahkamlanmoqda. Masalan, soʻnggi yillarda “Harbiy xizmatchilar va ularning oila 

aʼzolarini ijtimoiy himoya qilish” dasturlari amalga oshirilishi vatanparvarlik ruhini yanada 

kuchaytirishga xizmat qilmoqda. 

Milliy xususiyat sifatida qayd etish lozimki, Oʻzbekistonda huquqiy asoslarni yangilash 

milliy urf-odatlar va qadriyatlar bilan uygʻun holda amalga oshirilmoqda. Bu esa armiyani 

nafaqat texnik jihatdan, balki maʼnaviy jihatdan ham zamonaviy talablarga moslashtirish 

imkonini bermoqda[6]. 

Bu jihatda J. Habermasning qonun va legitimlik haqidagi fikrlari xam muhim nazariy 

asos boʻlib xizmat qiladi. Uning taʼkidlashicha: “Qonunlarning haqiqiy qudrati ularning maʼnaviy 

legitimligidadir” [16]. Demak, armiyada vatanparvarlik ruhini mustahkamlash uchun huquqiy 

baza nafaqat texnik jihatdan mukammal, balki maʼnaviy jihatdan ham adolatli va xalq 

manfaatlariga xizmat qilishi kerak. 

Qisqa qilib aytganda, strategik-huquqiy asoslarni yangilash tendensiyasi 

vatanparvarlikning huquqiy poydevorini mustahkamlaydi, armiya va jamiyat oʻrtasidagi 

ishonchni kuchaytiradi. 

2-tendensiya. “Yangi Oʻzbekiston” paradigmasi doirasida inson kapitaliga 

suyangan harbiy-vatanparvarlik tarbiyasi 

Zamonaviy sotsiologiyada inson kapitali tushunchasi nafaqat iqtisodiy rivojlanish, balki 

ijtimoiy va maʼnaviy jarayonlarning asosiy omili sifatida qaraladi. M. Kastels taʼkidlaganidek: 

“Axborot jamiyatida inson kapitali eng muhim resursdir” [13]. Shu nuqtai nazardan, harbiy 

sohada vatanparvarlikni mustahkamlash inson kapitaliga, yaʼni shaxsning bilim, malaka, 

axloqiy qiyofa va maʼnaviy salohiyatiga bogʻliq. 

Harbiy xizmatchi nafaqat harbiy-texnikaviy bilimga, balki yuksak maʼnaviy-axloqiy 

salohiyatga ham ega boʻlishi zarur. Chunki zamonaviy armiyaning vazifasi faqat himoya emas, 

balki jamiyatda maʼnaviy tarbiya, milliy gʻoyani mustahkamlash va yoshlarni vatanparvarlik 

ruhida tarbiyalashdan iborat. Shu jihatdan “Yangi Oʻzbekiston taraqqiyot strategiyasi” (2022–

2026-yy.) inson kapitalini davlat rivojlanishining eng asosiy ustuvor yoʻnalishlaridan biri 

sifatida belgiladi. Ushbu strategik hujjatda taʼlim, ilm-fan va maʼnaviyat uygʻunligini taʼminlash, 

har bir fuqaroning intellektual va maʼnaviy salohiyatini oshirish vazifasi qoʻyilgan. Bu talablar 

harbiy sohada ham toʻliq tatbiq etilmoqda. 

Harbiy taʼlim tizimi: Oʻzbekistonda harbiy akademiyalar, litseylar va oliy harbiy oʻquv 

yurtlarida yangi oʻquv dasturlari joriy qilinmoqda. Ularda fan-texnika bilimlari bilan birga, 

milliy gʻoya va maʼnaviy tarbiya masalalariga ham katta eʼtibor qaratilmoqda. 

Kadrlar tayyorlash: Armiyada shaxsiy rivojlanishga yoʻnaltirilgan oʻquv dasturlari 

orqali ofitser va serjantlarning maʼnaviy-maʼrifiy tayyorgarligi kuchaytirilmoqda. 

Yoshlar bilan ishlash: Harbiy xizmatchilar maktablar va kollejlarda vatanparvarlik 

darslarida ishtirok etib, yosh avlodga shaxsiy namuna koʻrsatmoqda. 

Oʻzbekistonda inson kapitalini rivojlantirish milliy gʻoya bilan chambarchas bogʻlangan. 

Bu jarayonda “Maʼnaviyat va maʼrifat markazi”, “Yoshlar ittifoqi” va turli jamoat tashkilotlari 

hamkorlikda armiyaning maʼnaviy qiyofasini mustahkamlashga xizmat qilmoqda. Shu orqali 

harbiy xizmatchi nafaqat kasbiy mutaxassis, balki maʼnaviy targʻibotchi sifatida jamiyatda 

muhim rol oʻynaydi. 

“Yangi Oʻzbekiston” paradigmasi inson kapitalini armiyaning asosiy qudrati sifatida 

belgilaydi. Harbiy xizmatchilarda bilim va maʼnaviyat uygʻunligini taʼminlash orqali 

vatanparvarlik tuygʻusi mustahkamlanadi, milliy armiyaning maʼnaviy va intellektual qiyofasi 

zamon talablariga javob beradigan darajaga koʻtariladi. 

3-tendensiya. Taʼlim, texnika va maʼnaviyat uygʻunligi 

Harbiy sohada vatanparvarlikni mustahkamlashda taʼlim, texnika va maʼnaviyatning 

uygʻunligi hal qiluvchi ahamiyatga ega. Armiya nafaqat jismoniy kuch va texnikaga, balki 

maʼnaviy qudrat va intellektual salohiyatga tayanadi. Zamonaviy davrda harbiy 

xizmatchilardan yuqori darajada bilimli, texnikadan foydalana oladigan va shu bilan birga 

milliy-axloqiy qadriyatlarga sodiq shaxs boʻlish talab etiladi. 

E. Dyurkgeym taʼkidlaganidek: “Ijtimoiy qadriyatlar avloddan-avlodga uzluksiz oʻtishi 

jamiyat barqarorligini taʼminlaydi” [15]. Ushbu nazariya harbiy sohada ham oʻz ifodasini topadi. 

Agar taʼlim va maʼnaviyat uygʻun holda berilmasa, armiyadagi xizmat faqat texnik amallar bilan 

cheklanib qoladi. Shuning uchun zamonaviy armiyada harbiy bilimlar maʼnaviy-axloqiy tarbiya 

bilan uygʻunlashtirilishi zarur. 

Oʻzbekiston Respublikasi Qurolli Kuchlari Akademiyasi, Toshkent Axborot 

texnologiyalari universiteti qoshidagi harbiy fakultet va harbiy litseylarda oʻquv dasturlari 

zamonaviy texnika va milliy gʻoya uygʻunligi asosida shakllantirilmoqda. Masalan, kadrlar 

nafaqat harbiy-texnika sohasida bilim oladi, balki maʼnaviyat va maʼrifat boʻyicha ham chuqur 

tayyorgarlikdan oʻtadi. 

Axborot texnologiyalari va kiberxavfsizlik sohasida harbiy kadrlarni tayyorlash, ularga 

dronlar, sunʼiy intellekt va raqamli kommunikatsiyalar bilan ishlash koʻnikmalarini berish. Bu 

jarayonda milliy gʻoya va maʼnaviy tarbiyaning integratsiya qilinishi harbiy xizmatchining 

shaxsiy masʼuliyatini kuchaytiradi. 

Armiyada muntazam ravishda maʼnaviyat va maʼrifat darslari, tarixiy shaxslar merosi 

haqida maʼruzalar, vatanparvarlik mavzusida uchrashuvlar tashkil etilmoqda. Oʻzbekistonda 

taʼlim-tarbiya jarayoni milliy madaniy meros bilan uygʻun holda olib boriladi. Masalan, Alisher 

Navoiy, Jaloliddin Manguberdi, Temuriylar davri tarixidan namuna keltirish orqali harbiy 

xizmatchilarda milliy gʻurur va maʼnaviy barqarorlik mustahkamlanadi. Bunda texnika va ilm-

fan orqali zamonaviy bilim berilsa, maʼnaviyat orqali milliy asos mustahkamlanadi. 

Taʼlim, texnika va maʼnaviyat uygʻunligi — harbiy sohada vatanparvarlikni 

kuchaytirishning eng muhim tendensiyalaridan biridir. Bu uygʻunlik harbiy xizmatchini 

zamonaviy bilimga ega, texnikani chuqur oʻrgangan va milliy qadriyatlarga sodiq shaxs sifatida 

tarbiyalaydi. Natijada armiya nafaqat harbiy qudrat, balki maʼnaviy-maʼrifiy kuch manbai 

sifatida jamiyatda oʻz oʻrnini mustahkamlaydi. 

4-tendensiya. Gender nuqtai nazardan inklyuzivlik 

Harbiy sohada vatanparvarlikni mustahkamlashning muhim yoʻnalishlaridan biri — 

gender tengligini taʼminlash va xotin-qizlarning armiyadagi oʻrnini kuchaytirishdir. Zamonaviy 

jamiyatda ayollarning siyosiy, iqtisodiy va ijtimoiy jarayonlardagi ishtiroki kengayib 

borayotgani kabi, harbiy sohada ham ularning ishtiroki alohida ahamiyat kasb etmoqda. 

T. Parsonsning ijtimoiy rollar nazariyasida taʼkidlanganidek: “Jamiyat barqarorligi turli 

ijtimoiy rollarning uygʻun taqsimlanishiga bogʻliqdir” [19]. Shu nuqtai nazardan, armiyada erkak 

va ayol xizmatchilarning oʻzaro uygʻun hamkorligi jamoaviy barqarorlik va samaradorlikni 

taʼminlaydi. Agar gender tengligi taʼminlanmasa, bu armiyadagi ijtimoiy tizimda 

muvozanatsizlikka olib kelishi mumkin. 

Qonunchilik asoslari: Oʻzbekiston Respublikasining 2019-yilda qabul qilingan “Xotin-

qizlar va erkaklar uchun teng huquq va imkoniyatlar kafolatlari toʻgʻrisida”gi qonuni harbiy 

sohada ham amal qilmoqda[3]. Unga koʻra, xotin-qizlar armiyada xizmat qilish, ofitser 

lavozimlariga tayyorlanish va rahbarlik vazifalarini bajarish huquqiga egadir. 

Harbiy taʼlim muassasalarida xotin-qizlar: Oliy harbiy taʼlim muassasalarida xotin-

qizlar uchun maxsus kvotalar ajratilishi ularning armiyadagi ishtiroki kengayayotganini 

koʻrsatadi. Bugungi kunda koʻplab ayollar serjant, ofitser va hatto yuksak rahbarlik 

lavozimlarida faoliyat olib bormoqda. 

Amaliyotdagi natijalar: Xotin-qiz harbiy xizmatchilar nafaqat kasbiy masʼuliyatni 

bajaradi, balki jamoatchilikda maʼnaviy targʻibotchi sifatida ham namoyon boʻlmoqda. Ular 

oʻzining oilaviy va ijtimoiy faoliyati orqali ham yoshlarda vatanparvarlik tuygʻusini 

kuchaytirishga hissa qoʻshmoqda. 

Oʻzbekistonda xotin-qizlarning harbiy sohadagi ishtiroki milliy urf-odatlar va anʼanalar 

bilan uygʻun holda amalga oshirilmoqda. Milliy madaniyatimizda ayolga hurmat va eʼtibor 

alohida oʻrin tutadi. Shu asosda xotin-qiz harbiy xizmatchilar nafaqat armiyaning aʼzosi, balki 

oila va jamiyatda maʼnaviy-axloqiy ustun sifatida koʻriladi. 

Gender nuqtai nazardan inklyuzivlik harbiy sohada vatanparvarlikni kuchaytirishning 

muhim omili hisoblanadi. Xotin-qizlarning armiyadagi ishtiroki armiyaning maʼnaviy qiyofasini 

boyitadi, jamoaviy birlikni mustahkamlaydi va milliy armiyaning zamonaviy talablarga mos 

rivojlanishiga xizmat qiladi. 

Harbiy sohada gender nuqtai nazardan inklyuzivlik tendensiyasining asosiy 

yoʻnalishlari 

Yoʻnalishlar Mazmun va ahamiyat Amaliyot misollari Milliy xususiyat 

Qonunchilik 
asoslari 

Xotin-qizlar va erkaklar 
uchun teng huquq va 

imkoniyatlarni taʼminlash 

2019-yil “Gender tenglik 
toʻgʻrisida”gi qonun 

Milliy qadriyatlarda 
ayolga hurmatning 

ustuvorligi 

Harbiy taʼlim 
Xotin-qizlarni ofitser va 

serjant lavozimlariga 
tayyorlash 

Oliy harbiy oʻquv 
yurtlarida maxsus 

kvotalar 

Urf-odatlarga uygʻun 
holda ayollarning 

ishtiroki 

Kasbiy faoliyat 
Harbiy lavozimlarda 

masʼuliyat bilan xizmat 
qilish 

Ofitser va rahbar 
lavozimlardagi ayollar 

Jamoaviy hamjihatlik 
va birlikka hissa 

Maʼnaviy-
ijtimoiy taʼsir 

Yoshlarda vatanparvarlik va 
maʼnaviy tarbiyani 

kuchaytirish 

Xotin-qiz harbiy 
xizmatchilarning 
targʻibot ishlari 

Ayol — oila va 
jamiyatda maʼnaviy 

ustun sifatida 

5-tendensiya. Armiya va jamoatchilik oʻrtasidagi ochiq muloqot 

Zamonaviy jamiyatda armiyaning qudrati faqat harbiy texnika yoki soni bilan emas, 

balki uning jamoatchilik bilan qay darajada ochiq muloqot olib borishi bilan ham oʻlchanadi. 

Jamoatchilik armiyaning maqsad va vazifalarini anglasa, unga ishonsa, armiyaning maʼnaviy va 

ijtimoiy quvvati oshadi. Shu bois harbiy sohada vatanparvarlikni kuchaytirishning muhim 

tendensiyalaridan biri — ochiq muloqotni taʼminlashdir. 

Yu. Habermasning “Muloqot nazariyasi”ga koʻra: “Jamiyatdagi barqarorlik va 

hamjihatlik fuqarolarning ochiq muloqot orqali oʻzaro anglashuviga bogʻliq” [16]. Shu nuqtai 

nazardan armiya va jamoatchilik oʻrtasida ochiq muloqot — milliy xavfsizlikning maʼnaviy 

kafolatlaridan biri hisoblanadi. Agar armiya fuqarolardan uzoqlashsa, ishonch pasayadi va 

jamoaviy hamjihatlik zaiflashadi. 

“Xalq bilan muloqot” konsepsiyasi: Oʻzbekistonda 2017-yildan boshlab davlat 

siyosatining asosiy tamoyillaridan biri sifatida joriy etildi. Bu konsepsiya armiya va 

jamoatchilik oʻrtasidagi ochiqlikni taʼminlashda ham katta ahamiyat kasb etdi. 

Ochiq eshiklar kuni — Harbiy qismlarda muntazam ravishda ochiq eshiklar kunlari 

tashkil etilib, fuqarolar armiya hayoti bilan yaqindan tanishish imkoniga ega boʻlmoqda. Bu 

tadbirlar yoshlarda armiyaga ishonch va hurmat tuygʻusini kuchaytiradi. 

OAV va internet - Televideniye, internet portallari va ijtimoiy tarmoqlar orqali armiya 

hayotini yoritish keng yoʻlga qoʻyilgan. Xususan, harbiy xizmatchilarning shaxsiy misollari, yurt 

himoyasi yoʻlidagi fidoyiligi keng targʻib etilmoqda. 

Oʻzbekistonda armiya xalqning ajralmas qismi sifatida qaraladi. Shu bois “Xalq va armiya 

— bir tan-u bir jon” shiori milliy xususiyat sifatida shakllangan. Bu gʻoya ochiq muloqot orqali 

amaliy kuchga aylanadi. Harbiy xizmatchi jamoatchilikda nafaqat xizmatchi, balki maʼnaviy 

tarbiyachi sifatida ham namoyon boʻladi. 

Armiya va jamoatchilik oʻrtasida ochiq muloqot — vatanparvarlikni kuchaytirishning 

muhim tendensiyasi hisoblanadi. Bu orqali armiya xalqqa yaqin boʻladi, jamoaviy ishonch va 

hamjihatlik mustahkamlanadi, harbiy xizmatchilarning maʼnaviy qiyofasi yanada yuksaladi. 

6-tendensiya. Harbiy-ijtimoiy infratuzilmaning insonparvar yoʻnalishi 

Zamonaviy armiyaning qudrati uning texnikasi yoki qoʻshin soniga emas, balki 

xizmatchilarning maʼnaviy ruhi va ijtimoiy himoya darajasiga ham bogʻliq. Shu bois harbiy 

sohada vatanparvarlikni mustahkamlashning muhim tendensiyalaridan biri — harbiy-ijtimoiy 

infratuzilmani insonparvar yoʻnalishda rivojlantirish hisoblanadi. 

A. Maslouning ehtiyojlar iyerarxiyasi nazariyasiga koʻra: “Insonning yuksak maʼnaviy 

maqsadlarga intilishi uchun uning asosiy turmush ehtiyojlari qondirilishi zarur” [18]. Harbiy 

xizmatchi oʻz oilasining xavfsizligi, uy-joyi, sogʻligʻi va farzandlari taʼlimi taʼminlangan holda 

yurt himoyasida yanada fidoyi boʻladi. 

Oʻzbekistonda harbiy xizmatchilar va ularning oilalari uchun uy-joy, tibbiy xizmat va 

taʼlim sohasida imtiyozlar joriy etilgan. Masalan, xizmat uylari qurilishi va ipoteka dasturlari 

orqali uy-joy masalasi yechilmoqda. Harbiy gospitallar va maxsus klinikalar orqali xizmatchilar 

va ularning oilalari uchun yuqori darajada tibbiy xizmat koʻrsatilmoqda. Harbiy 

xizmatchilarning farzandlari uchun maxsus maktablar va taʼlim dasturlari tashkil etilmoqda. 

Shu bilan birga, harbiy shaharchalarda madaniy-maʼrifiy tadbirlar yoʻlga qoʻyilgan. 

Xulosa. Xulosa qilib aytganda, harbiy sohada vatanparvarlikni kuchaytirish milliy 

xavfsizlik va maʼnaviy barqarorlikning asosiy omili sifatida namoyon boʻladi. Vatanparvarlik 

nafaqat maʼnaviy tushuncha, balki Konstitutsiya va qonunlarda huquqiy burch sifatida 

mustahkamlangani (52–53-moddalar) uning davlat va jamiyat hayotidagi oʻrnini yanada 

oshiradi. 

Tadqiqotdan shu narsa maʼlum boʻldiki, harbiy xizmatchilarda vatanparvarlik ruhini 

shakllantirish va mustahkamlashning asosiy tendensiyalari strategik-huquqiy asoslarni 

yangilash, inson kapitaliga suyangan tarbiya, taʼlim–texnika–maʼnaviyat uygʻunligi, gender 

inklyuzivlik, armiya–jamoatchilik muloqoti hamda harbiy-ijtimoiy infratuzilmani insonparvar 

yoʻnalishda rivojlantirishdan iboratdir. Ushbu tendensiyalar milliy xususiyatlar bilan uygʻun 

holda amalga oshirilganda, armiyaning maʼnaviy qiyofasi yuksaladi, jamiyatda ijtimoiy birlik va 

milliy gʻurur mustahkamlanadi. 

Shu asosda quyidagi takliflarni ilgari surish mumkin:  

birinchidan, qonunchilik yoʻnalishida vatanparvarlik tarbiyasi bilan bogʻliq davlat 

dasturlarini qonunchilik darajasida yanada takomillashtirish zarur;  

ikkinchidan, maorif va taʼlim sohasida harbiy taʼlim muassasalarida vatanparvarlik 

mavzusida maxsus fanlar va interfaol dasturlarni joriy etish maqsadga muvofiq;  

uchinchidan, maʼnaviy tarbiya sohasida armiyada maʼnaviy-maʼrifiy tadbirlarni, milliy 

qahramonlar hayoti va jasoratiga bagʻishlangan targʻibot ishlarini kengaytirish lozim; 

toʻrtinchidan, gender siyosatida harbiy sohada xotin-qizlarning munosib faoliyati 

uchun shart-sharoitlarni yanada yaxshilash talab etiladi; 

beshinchidan, jamoatchilik bilan hamkorlikda armiya va aholi oʻrtasida ochiq muloqot 

maydonlarini, turli forum va koʻngillilar harakatini yoʻlga qoʻyish zarur; 

oltinchidan, infratuzilmaviy yoʻnalishda harbiy xizmatchilar va ularning oilalari uchun 

uy-joy, sogʻliqni saqlash va ijtimoiy taʼminot sohasida davlat kafolatlarini kengaytirish muhim 

ahamiyat kasb etadi. 

